
Umsögn um frumvarp til laga um breytingu á lögum um matvæli, nr. 93/1995 með síðari 
breytingum (eftirlit, verkaskipting, gjaldskrárheimild) -1 10  mál.

Vísað er til erindis frá nefndarsviði Alþingis þar sem óskað er umsagnar um frumvarp til laga um 
breytingu á lögum um matvæli, nr. 93/1995 með síðari breytingum (eftirlit, verkaskipting, 
gjaldskrárheimild) 110 mál.

Heilbrigðiseftirlit Reykjavíkur hefur farið yfir frumvarpið og er umsögn þess eftirfarandi.

Almennt um frumvarpið: Heilbrigðiseftirlit Reykjavíkur (HER) telur að frumvarpið í heild sé til bóta. 
Það er líklegt til að skýra og skerpa á heimildum til eftirlits með innflytjendum og framleiðendum efna 
og hluta sem ætlað er að snerta matvæli og til gjaldtöku.

í greinargerð sem fylgir frumvarpinu kemur fram það mat að lögfesting þess muni ekki leiða til aukins 
kostnaðar fyrir ríkissjóð. HER telur nauðsynlegt að kostnaðargreining sé gerð enda er á ferðinni aukið 
eftirlit í vissum fyrirtækjaflokkum auk eftirlits í fyrirtækjum sem ekki hafa verið undir eftirliti áður.
Hér er því bæði um að ræða aukna vinnu með auknum kostnaði hjá eftirliti í landinu og aukinn 
kostnað á fyrirtæki sem gæti leitt til verðhækkunar á matvöru og búsáhöldum.

HER telur nauðsynlegt að gera eftirfarandi breytingar á frumvarpinu:
Lagt er til að heiti kafla V, sem inniheldur 14. gr. laganna verði breytt í: Efni og hlutirsem  ætlað er að 
snerta matvæli. Kaflinn heitir í dag Umbúðir og merking þeirra.

Athugasemdir er varða einstakar greinar frumvarpsins.

l .g r .
í greininni er kveðið á um að Matvælastofnunum skuli hafa eftirlit með innflutningi efna og hluta sem 
ætlað er að snerta matvæli en í 2. gr. frumvarpsins kemur fram að heilbrigðisnefndir sveitarfélaga 
skuli hafa eftirlit með þeim sem framleiða og dreifa efnum og hlutum sem ætlað er að snerta matvæli 
að undanskildum innflutningi samanber 6. gr. í 4. gr. laga um matvæli nr. 93/1995 er dreifing 
skilgreind: „Dreifing er hvers konar flutningur, framboð og afhending, þar með talið innflutningur, 
útflutningur og sala. Hér er einnig átt við geymslu og annað sem tengist dreifingu, sbr. ákvæði IV. 
kafla þessara laga. Þannig að samkvæmt matvælalögunum er innflutningur skilgreindur sem dreifing 
og ef greinar 1 og 2 í frumvarpinu er skoðaðar saman er bæði Matvælastofnun og heilbrigðinefndum 
ætlað að hafa eftirliti með innflutningi efna og hluta sem ætlað er að snerta matvæli. 
í 2. gr. frumvarpsins er einnig gert ráð fyrir að þeir sem flytja inn efni og hluti sem ætlað er að snerta 
matvæla skuli tilkynna það til heilbrigðisnefndar en þó á Matvælastofnun skv. 1. gr. að fara með 
eftirlit með innflutningi þessara vara. Ekki kemur fram í frumvarpinu eða í athugasemdum við það í 
hverju þetta innflutningseftirlit Matvælastofnunar felst. Þetta er óskýrt og líklegt til að valda ruglingi. 
Eiga þeir aðilar sem eingöngu flytja inn efni og hluti sem ætlað er að snerta matvæli að tilkynna um 
það til heilbrigðisnefnda en fá eftirlit frá Matvælastofnun þar sem sú stofnun fer með 
innflutningseftirlitið? Hvor eftirlitsaðilinn á þá að grípa til þvingunaraðgerða ef nauðsyn krefur og 
stöðva dreifingu og innkalla vöru (efni og hluti sem ætlað er að snerta matvæli) sem flutt hefur verið 
inn til landsins og kominn er í almenna sölu og notkun.

2. gr.
í greininni er kveðið á um tilkynningaskyldu fyrirtækja sem framleiða eða dreifa efnum og hlutum 
sem ætlað er að komist í snertingu við matvæli. HER hefur áður, bæði hvað varðar matvælafyrirtæki 
og önnur fyrirtæki háð heilbrigðiseftirliti, lýst þeirri skoðun sinni að til að utanumhald um eftirlit sé í 
lagi sé nauðsynlegt að þessi starfsemi sé starfsleyfisskyld. Vandséð er að reglur um skráningarskyldu 
fyrirtækja séu einfaldari og betri en það fyrirkomulag að veita starfsleyfi. HER telur að útgáfa 
starfsleyfa sé skilvirkari leið til að ná fram markmiðum laganna en skráningarskylda. Reynsla HER er 
að leiðbeiningar og utanumhald sem útgáfa starfsleyfa og starfsleyfisskilyrða er sé mikilvægur 
stuðningur við fyrirtækin að fara að þeim reglum sem gilda um málaflokkinn. Löng reynsla HER af 
starfsleyfaútgáfu þ.m.t. talin útgáfa kaflaskiptra starfsleyfa samkvæmt bæði mengunar- og 
hollustuháttarlöggjöf og matvælalöggjöf, segir að sjaldgæft er að rekstaraðilar fyrirtækja kvarti undan 
henni enda er í einu og sama starfsleyfi tilgreindur hin fjölbreytta starfsemi sem eitt fyrirtæki getur 
stundað þannig að heildarsýn næst. HER telur heldur enga hagræðingu í skráningu samanborið við 
starfsleyfisskyldu. HER leggur því til að innflutningur og framleiðsla efna og hluta sem ætlað er snerta 
matvæli verði starfsleyfisskyld starfsemi í samræmi við aðra starfsemi sem heilbrigðiseftirlit 
sveitarfélaga hefur eftirlit með og að 2. mgr. í 2. gr. frumvarpsins verði sleppt eða til vara að verði 
svohljóðandi:
Þeir sem framleiða eðaflytja inn efni og hluti sem ætlað er að vera í snertingu við matvæli 
skulu hafa gilt starfsleyfi fyrir starfsemina áður en hún hefst.

HER leggur einnig til að ákvæði um starfsleyfisskyldu verði felld inn í VIII kafla laganna um 
leyfisveitingar, 20. gr. þannig að hún verði svohljóðandi: „Framleiðsla og dreifing matvæla og 
framleiðsla og innflutningur efna og hluta sem ætlað er að snerta matvæli er háð leyfi 
heilbrigðisnefndar skv. 9. gr. Þegar ákvæði þessi eiga við um starfsemi sem er undir opinberu eftirliti 
Matvælastofnunar skv. 6. gr. er leyfisveiting ihöndum  þeirrar stofnunar."

í framhaldi af þessu leggur HER til breytingu á 9. gr. laganna þannig að hún byrji á eftirfarandi hátt: 
Matvælafyrirtæki og þeir sem framleiða ogflytja inn efni og hluti sem ætlað er að snerta matvæli 
skulu hafa starfsleyfi frá viðkomandi opinberum eftirlitsaðila, sbr. 20. gr., og skulu þau sækja um
starfsleyfi áður en starfsemi hefst.... . í stað þess sem byrjun greinarinna er í dag; Matvælafyrirtæki
skulu hafa starfsleyfi frá viðkomandi opinberum eftirlitsaðila, sbr. 20. gr., og skulu þau sækja um 
starfsleyfi áður en starfsemi hefst....

Vegna þessa leggur HER einnig til breytingu á IX. kafla laganna; Matvælaeftirlit og 22. gr., þannig að 
kaflaheitið verði Eftirlit og að byrjun greinarinnar verði svohljóðandi: Heilbrigðisnefnd hefur undir 
yfirumsjón Matvælastofnunar opinbert eftirlit með framleiðslu og dreifingu matvæla og efna og hluta 
sem ætlað er að snerta matvæli. Matvælastofnun hefur þó opinbert eftirlit með matvælum og efni 
hluti sem ætlað er að snerta matvæli sem falla undir ákvæði 6. gr. Matvælastofnun skráir 
nauðsynlegar upplýsingar um framleiðslu og dreifingu matvæla og efna og hluta sen ætlað er að 
snerta matvæli vegna matvælaeftirlits. Matvælastofnun skal hafa aðgang að niðurstöðum úr 
sýnatökum heilbrigðisnefnda sveitarfélaganna. Þá er ráðherra heimilt aðfela stofnuninni eftirlit með 
afmörkuðum þáttum.

Einnig leggur HER til að notað verði orðið „fyrirtæki" í stað orðsins „matvælafyrirtæki" í greininni.

Þá leggur HER til að samhliða þessari breytingu á 22 gr. matvælalaganna verði hugtakið yfirumsjón 
skilgreint sérstaklega og þannig skýrt hlutverk Matvælastofnunar m.t.t. þess. HER telur mikilvægt að 
löggjafinn undirstriki áherslu sínu á mikilvægi þessa verkefnis með því að skilgreina hugtakið 
sérstaklega í lögum. Lagt er til að hugtakið yfirumsjón verði skilgreint í II. kafla laganna; Skilgreiningar, 
í gr. 4.

3.gr.
HER leggur til að í greinina verði sett ákvæði þar sem fram komi ótvíræð heimild til eftirlitsaðila að 
láta framkvæma rannsóknir á matvörum og efnum og hlutum sem ætlað er að snerti matvæli, á 
kostnað eftirlitsþega eða ábyrgðaraðila vöru (rannsóknarkostnaður og sýnatökukostnaður) án þess að 
rökstuddur grunur sé um að varan uppfylli ekki ákvæði matvælalöggjafarinnar en þetta er ekki skýrt í 
dag að mati HER.
HER gerir ekki athugasemd við greinina að öðru leiti.

4. gr.
HER gerir ekki athugasemd við greinina.

Athugasemdir HER við „ Athugasemdir við lagafrumvarp þetta".
HER gerir alvarlegar athugasemdir notkun fullyrðingarinnar: „Jafnframt er samræming á slíku eftirliti 
auðveldari efþað  er á einni hendi í  stað þess að slikt verkefni séfa lið  heilbrigðisnefndum  
sveitarfélaga, sem eru tíu sjálfstæðir eftirlitsaðilar." sem fram kemur í 1. mgr.,bls. 3 í 
frumvarpsgögnunum. HER er ósammála þessari fullyrðingu og bendir jafnframt á að engin gögn eru 
til sem styðja þessa fullyrðingu né rökstuðningur komið fram. Þvert á móti eru til gögn sem sýna hið 
gagnstæða. Hér má nefna að matvælaeftirlit í Noregi var sameinað í eina ríkisstofnun; Mattilsynet, 
fyrir nokkrum árum síðan. í nýlegri úttekt norsku ríkisendurskoðunarinnar á starfsemi Mattilsynet, er 
sett fram veruleg gagnrýni á einmitt vöntun á samræmingu eftirlits innan stofnunarinnar. Einnig má 
benda á að flest lönd Evrópu hafa sama fyrirkomulag á matvæla- og heilbrigðiseftirliti og við 
íslendingar. Víðast í þessum löndum eru öflugar yfirstofnanir sem fara með yfirumsjón eftirlits, útbúa 
leiðbeiningar og verklagsreglur fyrir eftirlitseiningar á öðrum stjórnsýslustigum, veita þeim ráðgjöf og 
þjónustu og tryggja þannig að eftirlit verði samræmt á landsvísu. Það hefur sýnt sig að það sem að 
skiptir mestu máli hvað þetta varðar er að í verkefnið sé áætlaður nægur tími, fjármagn og vinnuafl. 
Einungis þannig næst árangur í samræmingu.
Slagorðanotkun s.s. „ein hönd" og þá sé árangri náð án frekari útlistunar er ekki vænlegur til 
árangurs. Staðreyndin er að í framtíðinni sem hingað til kemur hópur starfsfólks sem dreift er um 
landið á ýmsum starfsstöðvum, til með að vinna við matvælaeftirlit. Hvernig það starfsfólk er 
samhæft fer eftir þeim leiðbeiningum og samræmingu sem yfirstjórn málaflokksins ber að framfylgja.

Virðingarfyllst, 

f.h. Heilbrigðiseftirlits Reykj^iv^ur

[urðsson 
deildarstjóri matvælaeftirlits

Árný SiguVöai^dóttir 
framkvæWidastjóri

